
Með hækkandi sól! 

Frá skólastjóra 
 

Ágætu lesendur. 
Nú eru vetrarleyfi að baki og vona ég að allir hafi nýtt það 
til hvíldar og endurnæringar. Ekki er annað að finna á 
nemendum en að leyfið hafi verið gott. Það er mikilvægt 
fyrir alla að líta upp úr bókunum annað slagið - þá 
endurnýjast hugurinn og vinnur betur úr því sem námið 
krefst bæði af nemendum og kennurum þegar starfið hefst 
að nýju. 
Á skólaráðsfundi 6. febrúar voru tekin fyrir öryggismál. 
Fulltrúi foreldra tók þar upp áhyggjur af umferðarmálum í 
kringum skólann. Við erum nú að vinna að ítarlegu bréfi til 
að vekja athygli yfirvalda á vandanum sem við er að etja. 
Áhyggjur okkar hér í skólanum og margra foreldra eru 
verulegar af því ástandi sem skapast á morgnana þegar 
foreldrar aka börnum sínum í skólann. Bílastæðið verður 
háskalegur staður og þá sérstaklega á fimmtudags og 
föstudagsmorgnum þegar sundrútan er á stæðinu. Við 
höfum ítrekað hvatt foreldra til að reyna að setja börnin út á 
öðrum stöðum svo sem á bílastæði Menntavísindasviðs 
eða austan megin við skólann við Bólstaðarhlíð því að 
foreldrar geta hjálpað í þessari stöðu. Ég vil því ítreka óskir 
mínar til foreldra að leyfa börnum að ganga í skólann en 
hins vegar að ef börnunum er ekið að reyna að setja þau út 
annars staðar við lóðina en á bílastæðinu við Háteigsveg. 
Hvað varðar yfirvöld þá var búið að gera uppdrátt að 
sérstöku rútustæði austan megin við skólann en þau áform 
döguðu uppi því miður. Verkefnið gagnvart yfirvöldum er 
að hvetja til að aðgengis og umferðarmál verð tekin 
sérstaklega til skoðunar og úrbóta. 
Önnur öryggismál voru einnig rædd á fundinum. Öll slys og 
óhöpp í skólanum eru skráð og er fylgst með því hvort að 
eitt svæði eða leiktæki framar öðru veldur vanda. Fylgst er 
með öryggi leiktækja og ástandi skólalóðar og fer 
umsjónarmaður eftirlitsferð um skólavöllinn einu sinni á 
dag. Grjóti sem berst inn á völlinn er safnað saman og því 
komið fyrir utan lóðar. Fylgst er með fallundirlagi þannig að 
ef barn fellur úr leiktæki þá sé nægilega mikið af þar til 
gerðri möl sem dregur úr fallinu. Tvær rýmingaræfingar 
voru haldnar í skólanum á síðasta ári sem tókust vel. Fjórir 
til sjö starfsmenn eru á vakt í öllum hléum og eru þeir í sér-

merktum vestum. Tveir starfsmenn eru að jafnaði á vakt 
innan dyra hjá unglingunum. Undantekningar frá þessu er 
þegar starfsmenn eru veikir en þá getur verið erfitt að full-
nægja eftirlitsskyldu en við slíkar aðstæður hefur 
stjórnandi staðið vaktina. Skólastjóri á fundi með skóla-
liðum einu sinni í mánuði þar sem farið er yfir öryggismál 
og aðstæður á skólavellinum. 
Það hefur væntanlega aðeins borist til eyrna foreldra sú 
umræða sem orðið hefur á undanförnum misserum um 
reglur um samskipti skólans við trúfélög, skilyrði um 
tilkynningar í Mentor og reglur um auglýsingar. Foreldrar 
hafa einnig í gegnum tíðina haft skoðun á því að ekki sé 
rétt að beina tilboðum til nemenda í kennslustundum í 
skólanum, þannig að saman hafa farið stefnumótun 
stjórnvalda og viðhorf margra foreldra. Mér finnst rétt að 
við gætum þess í skólanum að beina hvorki auglýsingum 
né boðunarefni að börnum, þar sem foreldrar hafa 
forræði og eiga að taka allar ákvarðanir sem snerta 
hagsmuni barna sinna. Það er verið að reyna að finna 
lausn á þessu máli og vil ég reyna nýja leið. Ég býð nú 
Gideonfélaginu að gefa börnum þeirra foreldra sem það 
vilja þiggja, aðstöðu til afhendingar á Nýja testamentinu 
eftir skólatíma og þess vegna er tilkynning frá þeim í 
fréttabréfinu að þessu sinni. 
 

Með hækkandi sól, 
Ásgeir Beinteinsson, skólastjóri 

Saga af galdrakarli 
Einu sinni var galdrakarl. Einn daginn kom dreki. Daginn 
áður braut drekinn tunglið. Þá sagði galdrakarlinn, „ó, nei, 
tunglið brotnaði“. Drekinn spúði eldi á höllina. Þetta var 
merkileg höll. Þangað komu margir ferðamenn að skoða 
hana. Inni í henni var fullt af gulli og silfri. Og svoleiðis er 
það ennþá.              Ísak Einir Magnússon, 2. bekk 

Frumskógurinn 
Frumskógurinn, svo grænn af trjám. Þar eiga dýrin 
heima. Ljónið, fuglinn og fiskurinn, þar eiga þau öll 
heima. Kamelljónið felur sig frá hættum og fuglinn flýgur 
hátt. Zebrar hlaupa og tígrisdýr öskra og maurarnir vinna. 
Gíraffar éta, flóðhestar synda og apar klifra. Þar hefurðu 
frumskóginn.    Örn Magnús Pálsson, 6. bekk 

Gídeonfélagið á Íslandi gefur börnum í 5. bekk 
eintak af Nýja testamentinu.  
Fimmtudaginn 7. mars kl. 15:00 til 16:00 verða félagar í 
Gídeonfélaginu staddir í stofu A 201 í Háteigsskóla og 
afhenda gjöf sína. Þeir foreldrar sem vilja þiggja þessa gjöf 
fyrir hönd barna sinna geta komið eða sent börnin í skólann 
á umræddum tíma.    Skólastjóri 

Kurteisisvikan hjá 4. SÓ 
Krakkarnir í 4. SÓ eru búnir að vera með kurteisisviku frá 
18.– 27. febrúar. 
Kurteisisvikan gengur út á það að læra að vera kurteis. 
Bekkurinn mátti velja sér stað til að hjálpa kennurum og 
skólaliðum þessa viku. Það voru fimm staðir til að hjálpa á. 
Staðirnir voru útivakt á litlu lóð, hjálp við hádegi, hjálp í 1. 
bekk, hjálp í 2. bekk og síðast en ekki síst að hjálpa 
skólaliðum. Útivaktin gengur út á það að hjálpa 1. bekk í 
útifötin fara í vesti svo að þau viti að við hjálpum til úti. Síðan 
pössum við að enginn meiði eða stríði og enginn sé skilinn 
útundan. Ef einhver meiðir sig eða er skilinn útundan getur 
hann leitað til okkar. Hjálp við hádegi gengur út á það að 
hjálpa skólaliðum að leggja á borð, sækja matinn og 
skammta mat (skemmtilegt). Hjálp við 1. bekk gengur út á 
það að eins og setningin segir hjálpum við 1. bekk í 
allskonar verkefnum. Hjálp við 2. bekk er næstum eins og 1. 
bekkur. Munurinn er að krakkarnir eru í 2. bekk. Síðast eru 
skólaliðarnir. Þar hjálpar maður þeim við að koma 
krökkunum út í frímínútur og þrífa skólann. Það er frekar 
vinsælt. Krakkarnir eru rosa duglegir að gera þetta allt en við 
höfum lent í því að sumir séu dónalegir, ókurteisir við okkur 
og séu tillitslausir. Annars gengur allt vel. En stundum þurfa 
þau bara ekki hjálp. 

Elín Katla Henrysdóttir og Agnar Már Másson í 4. bekk 
 

Fugl, norn, froskur og prinsessa 
Einu sinni var fugl sem datt úr hreiðrinu sínu. Hann fór í 
kastalann. Í kastalanum var norn. Nornin setti fuglinn í búr. 
Nornin galdraði fuglinn í frosk. Nornin setti sprotann undir 
rúmið sitt. Um nóttina kom prinsessan og fann sprotann og 
frelsaði fuglinn. Fuglinn flaug aftur í hreiðrið sitt. 

Snæfríður Hekla Sv. Hallsdóttir, 2. bekk 

 

Reykjaferð 
Við í 7. bekk fórum á Reyki dagana 14.-18. janúar. Þar 
hittum við krakka úr Síðuskóla frá Akureyri. Húsaskipan voru 
þannig að Háteigsskóli var í Ólafshúsi og Síðuskóli í Bjarnar-
borg. Maturinn var góður. Fimmtudagskvöld var pítsa í 
matinn og í kvöldkaffi var prins póló og kók. Kennarar voru 
góðir og tóku vel á móti okkur. Skólunum var skipt í þrjá 
hópa. Við fórum í náttúrufræði, fjármálafræði, íþróttir, stöðva-
leik og á byggðasafnið. Eftir 5 klukkutíma var frjálst. Í frítíma 
fórum við á vistir uppi í Stapa, sund eða íþróttir. Svo var 
kvöldvaka. Við fórum í hárgreiðslukeppni og Emil í Háteigs-
skóla vann keppnina. Svo var haldið ball um kvöldið. Um 
hádegi á föstudegi lögðum við af stað til baka. Á leiðinni 
heim gáfu kennararnir okkur öllum ís. Þetta var frábær ferð 
og við myndum öll vilja fara aftur.  

Elísabeth, Jóhanna, Einar, Alda og Jakub. 
 

 

 

 
 

Leikur að fiski 
Á hverju ári halda 8. bekkingar fiskréttakeppni í 
heimilisfræði undir stjórn Ernu heimilisfræðikennara. 
Nemendur vinna tveir og tveir saman. Hver hópur fær hálft 
flak af fiski, aðgang að ýmsu kryddi, sósu, grænmeti og 
osti. Svo eiga þeir að taka ákvörðun um framhaldið 
óstuddir, en fiskurinn á að fara í smurt eldfast mót og 
bakast í ofni. Með réttinum eru síðan borðuð soðin 
hrísgrjón. 
Kallaðir eru til dómarar til að smakka og dæma og er sam-
keppnin um fyrsta sætið oftar en ekki hörð. 
Eftirfarandi uppskrift skaraði fram úr í síðustu keppni sem 
fór fram 18. janúar, en fjöldamargar uppskriftir úr keppninni 
hafa ratað á heimasíðu skólans: 
 

Jói – fiskur í fati (besti rétturinn og besta uppskriftin) 
Ýsuflak 
¼ púrrulaukur, rauð paprika og rauðlaukur 
¾ tsk. salt 
¼ tsk. sítrónupipar 
¼ tsk. herbamare 
½ dl ostur 
¼ tsk. svört piparkorn 
 

Smyrjið eldfast mót með smjöri - setjið ofninn í 200°. 
Grænmetið saxað og setjið á fiskinn. Þegar þetta er komið 
í fatið setjið pipar og ost yfir. Leyfið fiskinum að vera í 30 
mínútur í ofninum.      
Aaron Asug Rosento og Geri Ragnarsson 

Farinn 

Fallið var hátt. 
Flestir sáu, 
hann lenti hart á grjótharðri jörð. 
Hvít kista, 
legsteinn úr tinnu. 
Tárin féllu, 
kveikt á kertum, 
sest í sófann, 
erfidrykkjan verður heima. 
Allir farnir. 
Amma verður eftir, 
blessaður kallinn dáinn og grafinn. 
       Egill Elfar Stolzenwald, 6. bekk 

Bleiki kötturinn 
Ég átti eitt sinn kött 
hann var alveg út í hött. 
Hann var með bleikan feld 
og hann fór á böll um kveld. 
Þegar hann var ungur 
var hann mjög þungur. 
Hann fylgdi mér um úfin fjöll 
og nú er sagan öll. 

Guðfinna Margrét Örnólfsdóttir, 7. bekk 

 

Öskudagsball 
Mikið var um dýrðir á vel heppnuðu öskudagsballi sem 
foreldrafélag skólans hélt í samstarfi við Halastjörnuna. 
Vonandi verður fljótlega hægt að setja inn myndir frá 
ballinu á heimasíðuna. 

 
 

          Spakmæli mánaðarins:           
Virðing er betri en þekkt nafn, 

álit betra en umtal og æra betri en frægð. 
 


